
TEST ZA POČETNIKE

1. Šta smo mi po vjeri?
Mi smo po vjeri muslimani i muslimanke.

2. Kako se zove naša vjera?
Naša vjera se zove Islam.

3. Šta je islam?
Islam je vjera koju je Allah dž.š. objavio preko svojih poslanika cijelom čovječanstvu.

4. Šta znači islam?
Islam znači pokornost Allahu dž.š..

5. Čime iskazujemo pripadnost islamu?
Pripadnost islamu iskazujemo izgovaranjem kelime i šehadeta.

6. Kako glasi kelime i šehadet?
Kelime i šehadet glasi: «Ešhedu en la ilahe illellah ve ešhedu enne muhammeden
'abduhu ve resuluhu».

7. Šta to znači?
To znači: «Ja srcem vjerujem a jezikom očitujem da je samo Allah Bog i da je
Muhammed a. s. Božji rob i Poslanik».

8.Čime počinjemo svaki dobar posao?
Svaki dobar posao počinjemo Bismillom.

9. Kako glasi bismillah?
Bismillah glasi ovako: «Bismillahi rrahmani rrahim».

1o. Šta to znači?
Bismila znači: «U ime Boga Milostivog, Samilosnog»!

11. Ko je Allah?
Allah je Stvoritelj svega i On je naš Gospodar.

12. Ko nas navraća na loša djela?
Na loša djela navraća nas prokleti šejtan.

13. Kako se možemo zaštiti od prokletog šejtana?
Možemo se zaštiti učenjem Euzu billahi.

14. Kako glasi Euzu billah?
Euzu billahi glasi: «Euzu billahi mine ššejtani rradžim».

15. Šta to znači?
To znači: «Tražim zaštitu kod Allaha od prokletog šejtana».

16. Kako glasi Rabbi jessir?
Rabbi jessir glasi: ”Rabbi jessir ve la tuassir, rabbi temmim bil-hajr. Amin.

17. Šta to znači?
To znači: «Bože, olakšaj a ne otežaj. Bože, upotpuni mi posao sa dobrim završetkom.
Primi ovu dovu»!

18. Koji su glavni temelji islamskog vjerovanja - imanski šarti?
Glavni temelji islamskog vjerovanja - imanski šarti su:

1. Amentu billahi, ja vjerujem u Boga dž.š.,
2. Ve melaiketihi, ja vjerujem u Božije meleke,
3. Ve kutubihi, ja vjerujem u njegove kitabe – knjige,



4. Ve rusulihi, ja vjerujem u Njegove poslanike - pejgambere,
5. Vel-jevmil-ahiri, ja vjerujem u Sudnji dan – Kijametski dan,
6. Ve bil-kaderi hajrihi ve šerrihi minellahi te'ala, ja vjerujem da sve što se zbiva i
događa biva s Božjom voljom i određenjem.

19. Šta znači riječ iman?
Riječ iman znači vjerovanje.

20. Koje su glavne islamske dužnosti - islamski šarti?
Glavne islamske dužnosti - islamski šarti su:
1. Izgovoriti kelime i šehadet,
2. Klanjati propisane namaze,
3. Postiti mjesec Ramazan,
4. Dijeliti zekjat,
5. Obaviti Hadž.

21. Koji su namazi propisani u toku dana i noći?
U toku dana i noći propisani su: sabah, podne, ikindija, akšam i jacija.

22. Koliko rekata imaju propisani namazi?
1. Sabah ima 4 rekata, 2 sunneta i 2 farza.
2. Podne ima 10 rekata, 4 sunneta, 4 farza i 2 sunsunneta.
3. Ikindija ima 8 rekata, 4 sunneta i 4 farza.
4. Akšam ima 5 rekata, 3 farza i 2 sunneta.
5. Jacija ima 13 rekata, 4 sunneta, 4 farza, 2 sunsunneta i 3 vitra.

23. Kako se zanijjete ovi namazi?
Ovi namazi se zanijete ovako:
«Nevejtu en usallije lillahi te'ala salate sunnetil fedžri,sunneti zzuhri, sunnetil 'asri,
fardil-magribi, sunnetil 'išai, edaen mustakbilel-kibleti, Allahu ekber».

24. Od kada je roditelj dužan privikavati dijete namazu?
Roditelj je dužan privikavati dijete namazu od sedme godina.

25. Od kada ga je dužan natjerati da klanjati?
Dužan ga je natjerati da klanja kada dijete ima 10 godina.

26. Od kada je svaki musliman i muslimanka dužan klanjati?
Svaki musliman i muslimanka su dužni klanjati od punoljetnosti.

27. Koji su meleki?
Meleki su duhovna ne vidljiva bića koja čovjeka navode na dobro.

28. Koji su najpoznatiji meleki?
Najpoznatiji meleki su:
Džebrail – On je od Allaha dž.š. donosio objave poslanicima.
Azrail - On uzima ljudske duše u času smrti.
Israfil – On će puhnuti u Sur i najaviti Kijametski i Sudnji dan.
Mikail – On je zadužen za vremenske promjene.
Kiramen katibini – Oni pišu naša djela.
Munkir i Nekir – Oni ispituju u kaburu.
Ridvan – On je vratar - čuvar džennetskih kapija.
Malik – On je vratar - čuvar džehennemskih kapija.

29. Koja su četiri objavljena kitaba?
Četiri objavljena kitaba su: Tevrat, Zebur, Indžil i Kur'an.

30. Koji su najpoznatiji Božiji poslanici?
Najpoznatiji Božiji poslanici su: Adem, Nuh, Ibrahim, Musa, Isa i Muhammed a.s..

31. Šta je džennet?
Džennet je mjesto na Ahiretu u kome će vjernici uživati za svoja dobra djela.

32. Šta je džehennem?



Džehennem je mjesto na Ahiretu u kome će nevjernici i grješnici izdržavati kaznu za
svoja loša djela.

33. Koliko ima dini-islamskih šarta?
Dini-islamskih šarta ima 33 i to: 6 Imanskih, 5 Islamski, 4 Abdeska, 3 Gusulska, 3
Tejemumska i 12 Namaskih.

34. Koji su namaski šartovi?
Namski šartovi su;
1. Da bude čisto tijelo, odijelo i mjesto gdje ćemo klanjat.
2. Abdest uzeti, po potrebi se okupati ili u nuždi tejemum uzeti.
3. Biti propisno obučen.
4. Na vrijeme klanjati.
5. Prema Kabi - Kibli se okrenuti.
6. Nijjet učiniti.
7. Iftitahi tekbir - početni tekbir – sprva namaza reči Allahu ekber.
8. Kijam - stajanje u namazu.
9. Kiraet - učenje Kur'ana u namazu.
10. Ruku - pregibanje preko polovine tijela u namazu.
11. Sudžud – spuštanje tijela na tle u namazu.
12. Ka'detul-ehire – posljednje sjedenje u namazu.

35. Koji su abdeski šartovi?
Abdeski šartovi su:
1. Umiti lice od uha do uha od kose do pod bradu,
2. Oprati ruke do iznad laktova,
3. Potrati mokrom rukom po glavi - mesh,
4. Oprati noge do iznad članaka.

36. Koji su gusulski šartovi?
Gusulski šartovi su:
1. Izaprati usta i grlo - gargara,
2. Izaprati nos - istinšak,
3. Okupati se da nigdje suho ne ostane - gusul.

37. Koji su tejemumski šartovi?
Tejemumski šartovi su:
1. Nijjet; «Nevejtu ttejemmume li edžli ssalati ve li ref'il-hadesi tekarruben ilellahi
te'ala».
2. Dotaknuti dlanovima po suhoj čistoj zemlji ili predmetima od zemlje i potrati lice.
3. Dotaknuti dlanovima po suhoj čistoj zemlji ili predmetima od zemlje i potrati ruke
do iznad lakata .

38. Šta je to post?
Post je ustezanje od jela i pića i drugih tjelesnih uživanja u danima posta.

39. Od kada se posti?
Posti se od zore do zalaska sunca.

40. Šta će pokvariti post?
Post će pokvariti ako se nešto namjerno jede, pije ili puši.
41. Koja je najpoznatija noć u ramazanu?
Najpoznatija noć u ramazanu je Lejletul-Kadr.

42. Koliko je ona vrijedna?
Ona je vrednija od hiljadu mjeseci.

43. Šta je zekjat?
Zekjat je obavezno godišnje izdvajanje 2,5% vrijednosti na višak imovine.

44. Šta je hadž?
Hadž je posjeta Kabi u Mekki jedanput u životu onome ko je u mogućnosti.



45. Kada i gdje je rođen Muhammed a.s.?
Muhammed a.s. je rođen 12. rebiul-evvela 571. godine u Mekki.

46. Kako mu je bilo ime roditeljima?
Ocu mu je bilo ime Abdullah, a majci Amina.

47. Ko se o njemu brinuo nakon smrti roditelja?
Nakon smrti roditelja o njemu se brinuo djed Abdul-Mutalib i amiđa Ebu Talib.

48. U kojoj godini je Muhammed a.s. postao Božji Poslanik?
Muhammed a.s. je postao Božji Poslanik u 40 - toj godini života.

49. Koliko je godina imao Muhammed a.s. kada je preselio na Ahiret?
Kada je preselio na Ahiret Muhammed a.s. je imao 63. godine.

50. Gdje je umro Muhammed a.s.?
Muhammed a.s. je umro u Medini 11. godine po hidžri ili 632. po Isau a.s.


